
DIE HEILSORDE
Onder heilsorde verstaan ons die reeks weldade wat God aan die son​daar verleen deur aan hom verlossing te skenk. In die Gereformeerde dogmatiek word die woord “heilsorde” gebruik vir die pad waarlangs Christus ons deur die Heilige Gees in besit bring van die weldade wat Hy vir ons verwerf het.

Ons verstaan dus nie met die woord “heilsorde” die werk van God die Vader toe Hy in sy raad besluit het om ons te verkies nie; ons verstaan ook nie daaronder die werk van die Seun toe Hy met sy lyding en sterwe ons met God versoen het nie; maar ons verstaan daaronder die dade van die Heilige Gees – hoe Hy die werk van Christus aan ons toepas – ons in besit bring daarvan: dit aan ons siel eie maak.

Die “heilsorde” is dus ’n samevatting van al die weldade en al die geeste​like seëninge wat Christus vir ons gee. En Hy doen dit deur die Heilige Gees. In die heilsorde val al die nadruk dus op die werk van die Heilige Gees – hoe Hy die seëninge van Christus in ons besit bring. Christus het die groot werk gedoen, en die Heilige Gees pas dit toe aan ons; bring ons daarmee in kontak; laat my siel ervaar dat dit myne is – die genade wat Christus vir my verwerf het.

Die werk van die Heilige Gees is dus om die verlossingswerk te voltooi, nl. die finale toepassing aan my siel. En hierdie werk van die Heilige Gees is net so noodsaaklik as die werk van Jesus Christus. Want die mens is onmagtig om die werk te aanvaar as die Gees dit nie in sy hart bring nie. Dat Christus verlossing verwerf het, sou ons op aarde niks baat nie, as ons aan onsself oorgelaat was om te sorg dat ons dit deelagtig word – as dit nie deur die Heilige Gees aan ons toegepas word nie. Ons is nie self instaat om ons iets toe te eien van die genade van Jesus Christus nie (Ef. 2:8
).

Die pad dan waarlangs ons aan die verlossingsdade deelagtig gemaak word, onderskei hom in die volgende trappe:


ROEPING


WEDERGEBOORTE


BEKERING


GELOOF


REGVERDIGMAKING EN


HEILIGMAKING
Dit is dan die stukke waaroor hier agtereenvolgens gehandel gaan word. Hierdie weldade van die Heilige Gees is verskillend van aard volgens ons verskillende behoeftes. Die sonde het ons eintlik in ’n dubbele ellende gebring. Dit het ons staat en toestand aangetas. Ten opsigte van ons sta​tus het dit ons skuldig gemaak, en ten op sigte van ons toestand het dit ons bedorwe gemaak. Deurdat ons nou skuldig staan, is ons voorwerpe van Gods toorn en van sy oordeel. En deur ons toestand bedorwe te maak, het dit die dood oor ons gebring.

As ons dan verlos word, dan moet die verlossing bestaan uit tweërlei wel​dade:

	(a)
	Weldade wat ons staat betref, dit wil sê weldade wat vir ons ver​soening met God en ’n herstelling in sy guns sal bring. Hieronder val “regverdigmaking”


	(b)
	Weldade wat ons toestand betref, wat dus weer vir ons die lewe bring, en die beeld van God in ons herstel. Al die ander weldade van die heilsorde val hieronder.


Die regverdigmaking is ’n weldaad wat ons status betref. Daardeur word ons vrygespreek van ons skuld, regverdig verklaar en ons word weer in Gods guns herstel. Van hierdie weldaad is nie net die Heilige Gees die ou​teur nie, maar God die Vader wat die hele goddelike wese verteenwoor​dig. Daarenteen is die inwendige roeping, die wedergeboorte, bekering, geloof en heiligmaking weldade wat ons toestand betref – ons innerlike en uiterlike gesteldheid waardeur ons verlos word van ons bedorwen​heid, en die beeld van God weer in ons herstel word. Van hierdie weldade is die Heilige Gees die werkmeester.

Ons wil probeer om elkeen van hierdie leerstukke kortliks uiteen te sit.

DIE ROEPING

Die roeping word onderskei in ’n uitwendige en inwendige. Die Skrif maak self die onderskeid. So lees ons in Matt. 22:14
 van ’n “roep” in ’n algemene sin. Daar is dit dus die uitwendige roeping waardeur sondaars deur die evangelie geroep word en vermaan en uitgenooi om behoue te word.

In Rom. 8:30
 word die woord “roep” gebruik in ’n besondere sin, wat net die uitverkorenes alleen geld – die deelagtigmaking van die geeste​like weldade – en dit noem ons die inwendige roeping.

WAT DIE UITWENDIGE ROEPING IS.
Die uitwendige roeping is ’n vriendelike uitnodiging van God aan die sondaars om die verlossing wat Jesus Christus verwerf het, te ontvang, Luk. 14:17
, om behoue te word, Jes. 45:22
; om te kom en te neem van die water van die lewe verniet, Op. 22:7
.

Die uitnodiging eis van die sondaar om dit gelowig aan te neem en te gehoorsaam en te volg. Wie dit nie doen nie, bring die toorn van God oor homself (Luk. 14:21
). Maar aan elkeen wat dit glo en aanneem, word die uitdruklike versekering gegee dat hy salig sal word (Mark. 16:15, 16
; Hand. 16:31
).

Die uitwendige roeping is dus ’n aanbod van genade en ’n bevel om te glo, en ’n versekering dat dié wat glo, salig sal word.
WIE WORD UITWENDIG GEROEP?

Die roeping strek oor al die eindes van die aarde (Jes. 45:22
). Die Here het aan sy kerk die opdrag gegee om die roepstem uit te dra (Mark. 16:15). Dit is egter nog nie volkome tot uitvoer gebring nie. En daarom kan ons sê dat alleen hulle aan wie die evangelie verkondig is, geroepe is.

DIE INWENDIGE ROEPING
Die uitwendige roeping word inwendig as dit gepaard gaan met die kragdadige werking van die Heilige Gees, waardeur die hart geopen word vir die uitwendige roeping deur die Woord en dit ter harte te ge​neem, geglo en gehoorsaam gevolg word soos beskrywe in die bekering van Lydia, die purperverkoopster (Hand. 16:14
). Só word alleen die uitver​korenes geroep.
Daar is ’n groot verskil tussen die tweërlei roeping. Die eerste kom tot almal wat die evangelie hoor; die tweede net tot die uitverkorenes. Die eerste geskied net deur die Woord; die laaste deur die Woord en die Gees. Die eerste is nie saligmakend nie; dis nie genoeg om die sondaar te laat kom en neem nie; die inwendige roeping wel.

Die inwendige roeping is egter nie ryker en voller as die uitwendige nie, want die inhoud van albei is dieselfde: die evangelie van God – die ryke en volle aanbod van genade (Eseg. 33:11
).

WEDERGEBOORTE

Van wedergeboorte word ook in tweërlei sin gepraat – in engere en in ruimere sin. Deur wedergeboorte in engere sin word verstaan: die eer​ste inplanting van die nuwe lewe – die inlywing in Jesus Christus deur die geloof.

Die groot ellende wat die sonde vir ons teweeggebring het is die dood, en daarom het ons ’n Saligmaker nodig wat nie deur die dood gebind kan word nie, dit wil sê wat weer daaruit sal opstaan. ’n Saligmaker dus, wat vir die mens gee wat hy oorspronklik gehad het maar deur die sonde verloor het. En dit gebeur dan deur die wedergeboorte in engere sin.

Onder wedergeboorte in ruimere sin verstaan ons die openbaarwording van die nuwe lewe. Die wedergeboorte doen vir die mens net die om​gekeerde wat die sonde gedoen het. Die sonde het die dood gebring – wedergeboorte bring nuwe lewe. Die sonde het niks van wat tot die mens se wese behoort, vernietig nie, maar dit het die mens van Gods beeld beroof. Dit het alles bederf, oor alles die dood gebring. En nou bring die wedergeboorte ook weer niks nuuts in die mens by nie, maar dit gee net weer lewe aan wat dood was deur die sonde.

Die wedergeboorte is ’n oombliklike daad van die Heilige Gees want die oorgang vanuit die dood na die lewe kan nie anders as oombliklik wees nie, al is daar wel voorbereidende werksaamhede van die Heilige Gees in die mens.

DIE WEDERGEBOORTE VAL NIE IN ONS BEWUSSYN NIE

Die wedergeboorte in engere sin word nie op só ’n manier in ons te​weeggebring dat ons dit bemerk of dat ons daar bewus van is dat ons nou wedergebore word nie. Ons kan dit alleen ken deur sy openbaring. Die mens wat wedergebore is, weet dit miskien self nog nie eens nie. Daarom kan ons nie verwag dat iemand die dag en datum van sy we​dergeboorte moet aanwys – soos die Metodisme en piëtisme en valse mistieke kringe dit wil nie. En daarom moet iemand ook nie beweer of vrees, dat hy nie wedergebore is, as hy nie van ’n besondere ervaring kan praat wat sy wedergeboorte moet aandui nie.

Die wedergeboorte is by elke mens ’n wonderwerk, ’n werk waaraan die mens self niks kan doen nie. Net soos ’n kind by sy natuurlike geboorte geen seggenskap het nie – net so het hy ook by sy geestelike wederge​boorte geen sê nie. Hy kan dit self nie reël of tot niet maak nie. Daarom sê ons gereformeerde vaders dit is “onweerstandelik” – die mens kan dit nie teëstaan nie.

Hoewel daar oor sommige aspekte verskil van opvatting is, is daar oor die volgende sake tog heeltemal ooreenstemming, naamlik:

(a) dat die Heilige Gees alleen die werkmeester van die wedergeboorte is;

(b) dat die verkondiging van die evangelie op sigself dit nie kan teweeg​bring nie; en

(c) dat die werking van die Heilige Gees in die wedergeboorte reg​streeks in die hart van die mens is.

BEKERING

Onder bekering verstaan ons die openbaring na buite van die wederge​borene: of die uiterlike verandering, die omdraai op die sondepad waarop die sondaar tot dusver gewandel het, weg van God af, sodat hy hom nou metterdaad omdraai en beweeg na God toe.

Kom ons by die vraag wie se werk die bekering is, dan is die Skrif baie duidelik: die bekering word van die mens geëis (Mark. 1:15
; Hand. 17:30
 ens.).

Verder leer die Skrif net so duidelik en beslis dat die mens van nature nie instaat is om hom te bekeer nie (Rom. 8:7
). Wanneer die mens hom dus bekeer, dan gee God hom die genade daarvoor, nie alleen in die verande​ring van sy hart nie, maar ook dat die verandering openbaar word. Maar dan is dit tog die mens wat hom deur die genade van God bekeer. Die mens is hier dus nie lydelik soos in die wedergeboorte nie, maar hy is self aktief – hy tree self op en doen self iets.

Die genadegawes wat veral in die bekering werksaam is, is kennis van die ellende en geloof. Die eerste dryf van die sonde af weg en die laaste na Christus toe.

Die Metodiste heg min waarde aan bekerings wat nie met baie angs en skrik en skokke gepaard gegaan het nie. Daarom beweer hulle dat daar vandag min mense bekeer is, omdat sulke plotselinge omkerings so seld​saam is. Hulle erken nie dat daar bekering kan plaasvind op ’n stil en sagte manier nie. Maar dat die plotselinge bekerings wat met hoë gemoedsbe​wegings gepaard gaan, nie noodwendig ’n waarborg is van die egtheid van die bekering nie, bewys die gevalle van Kain en Judas.

Kennis van ellende verlos ’n mens nog nie van die ellende nie. Dit gee hom ook nie troos nie, maar net angs en skrik. Dit het alleen waarde in so verre dit ’n mens uitdryf na Christus toe.

Baie gelowiges dink dat hulle minder sou twyfel aan hulle genadestaat as hulle ’n meer kragtige bekering gehad het. Dit is egter ongegrond, want die ervaring leer ons dat dié wat verbondmatig bekeer is, in die reël vas​ter word in hulle geloof. (’n Verbondmatige bekering is by diegene wat van hulle jeug af gehoorsaam bly aan Gods verbond, wat bewaar gebly het van ’n intense sondepad en dan op ’n stil en sagte manier tot beke​ring gekom het. Dit is nie so duidelik en ooglopend en gaan ook nie ge​paard met so ’n diepte van gevoel van sonde en skuld en angs en vrees vir die hel nie. ’n Verbondmatige bekering is die reël in tye van gereelde kerklike lewe en van getroue en suiwere bediening van die Woord.) Sulke bekeerlinge word dus vaster in die geloof, omdat hulle van die begin af leer om hul hoop te bou op die suiwere fondament van Gods Woord: op die evangelie en die belofte van die verbond en minder op hul eie ge​voelslewe.

Dit is ook nodig om te wys op die verband tussen wedergeboorte en be​kering, omdat dit so dikwels vermeng word, ’n fout wat veral by die Me​todiste voorkom. Hulle onderskei nie reg tussen die twee begrippe nie, en as hulle nog onderskei dan stel hulle dit so dat die mens hom eers moet bekeer voordat hy deur God ’n nuwe mens gemaak word, voordat hy dus wedergebore kan word.

Maar die Skrif verklaar vir ons die begrippe baie mooi. In 1 Tess. 5:7
 word die geestelike toestand van die onwedergebore sondaar vergelyk met ’n diep slaap, ’n slaap wat met die dood gelykstaan – dus ’n doodslaap. Ont​waak jy wat slaap en staan op uit die dode. Uit so ’n slaap kan die mens nie wakker word nie, tensy hy deur God self wakker gemaak word. En as hy dan wakker is, dan eers volg die “opstaan”. Daardie “wakker ge​maak word” is die wedergeboorte, en die “opstaan” is die bekering. En so sien ons die volgorde baie duidelik soos die twee met mekaar in verband staan, nl. eers ontwaak en dan opstaan, eers die wedergeboorte en dan bekering. Die Metodiste leer dit net andersom – eers opstaan en dan wakker gemaak word.

DIE GELOOF

Die nuwe lewe wat deur die wedergeboorte ingeplant is, openbaar hom​self in die hart en verstand van die wedergeborene as die “ware geloof”. Sondag 7 van die Heidelbergse Kategismus handel oor die ware geloof. In die Skrif word daar van vier soorte van geloof melding gemaak:

(a) Die historiese geloof.

(b) Die tydgeloof.

(c) Die wondergeloof.

(d) Die evangeliese, regverdigmakende, ware of saligmakende geloof.

(a) DIE HISTORIESE GELOOF

As daar in Sondag 7 van die Kategismus na die “ware geloof” gevra word, dan word dit gedoen om dit van die historiese geloof te onderskei. Hierdie historiese geloof is nie die ware, saligmakende geloof nie.

Die Skrif maak op verskillende plekke van hierdie soort geloof melding. As die apostel Paulus met sy verhoor aan koning Agrippa vra: “Glo u die profete, koning Agrippa? Ek weet dat u glo”, dan het ons met ’n “histo​riese” geloof by Agrippa te doen (Hand. 26:27
). Agrippa is oortuig van die geskiedkundige waarheid van die profete en van die Ou Testament in die algemeen, en hy sidder, sodat hy vir Paulus sê: “Jy beweeg my byna om ’n Christen te word”. Maar hierdie “geloof” by Agrippa was nie tot regverdigmaking en saligheid nie.

In Jakobus 2:19
 sê die Skrif dat die duiwels ook hierdie historiese geloof deelagtig is. Die duiwels is nie ateïste en agnostici nie. Hulle is nie “god​delose” wesens in die sin van dat hulle die bestaan van God ontken nie. Inteendeel, hulle glo dat God ’n enige God is, soos Hy Homself geopen​baar het. Hulle glo ook dat die Godsopenbaring seker en vas is en dat God is wat Hy geopenbaar het. Maar hulle geloof laat hulle “sidder”, sê Jakobus, omdat hulle nie glo dat God vir hulle barmhartig, genadig en vergewensgesind is nie. Hierdie geloof is ’n verstandelike oortuiging aangaande God, sy wil, werke en genade en dit gaan gepaard met enige gemoedwerking, maar hierdie gemoedsbeweging word deur die Skrif “siddering” genoem.

(b) DIE TYDGELOOF

Die “ware of saligmakende” geloof word ook van die tydgeloof onder​skei.

Van so ’n “tydgeloof” spreek die Here Jesus in die gelykenis van die saaier: “En by wie dit op rotsagtige plekke gesaai is – dit is hy wat die Woord hoor en dit dadelik met blydskap aanneem; maar hy het geen wortel in homself nie – hy is net vir ’n tyd, en as daar ver​drukking en vervolging kom terwille van die Woord, struikel hy dadelik” (Matt. 13:20, 21). Die tydgelowige hoor die Woord van die evangelie en ontvang dit met blydskap. Hy verheug hom daarin, maar dit is net vir ’n tyd. Die wortel van die saak is nie in hom nie.

Die tydgeloof is hierin van die historiese geloof te onderskei dat die laaste laat “sidder”, terwyl die eerste “blydskap” oor die evangelie ken. Maar daardie “blydskap” is nie diep en blywend nie, maar oppervlakkig en tydelik. En daardie soort geloof is ook nie standhoudend nie. Dit struikel gou.

Die redes vir hierdie blydskap kan baie verskillend wees. Ursinus sê in sy aantekeninge op die kategismus: “Die redes vir hierdie blydskap is on​telbaar. By die een mens is dit die een, by die ander weer ’n ander rede. Maar al daardie redes is tydelik en sodra hulle ophou, beswyk die ge​loof”.

In die uitwendige, sigbare kerk bly die hipokriete of huigelaars tussen die ware gelowiges vermengd. Dit is meestal tydgelowiges. Sommige van hulle verbly hulself as hulle die evangelie hoor, of omdat dit vir hulle iets nuuts is, of omdat hulle daarin ’n vrybrief soek om te sondig.

As mense die evangelie met blydskap ontvang omdat dit hulle tydelik streel en dit skyn asof dit vir hulle eie persoon gemak en voordeel mee​bring, dan is dit ’n tydgeloof. Maar wanneer hierdie mense op die proef gestel word, blyk dit dat hul blydskap oor die evangelie maar ’n tydelike iets was en nie die ware blydskap oor die genade van God in Christus nie.

Die “historiese geloof” besit maar net ’n sekere kennis van die Woord van God. Die “tydgeloof” verbly homself ook in daardie kennis, maar dit is nie die ware “teologiese” blydskap nie, maar dit spruit uit “ontelbare redes” wat egter almal tydelik is.

(c) DIE WONDERGELOOF

Ursinus sê van die wondergeloof dat “dit ’n besondere gawe is om een of ander buitengewone werk te verrig of deur goddelike openbaring ’n bepaalde gebeurtenis te voorspel. Of: die vaste oortuiging aangaande ’n toekomstige wonderlike gebeurtenis waarna ’n mens verlang en waar​van hy sê dat dit sal plaasvind – ’n oortuiging deur goddelike openba​ring of besondere belofte verleen”.

Ook die Skrif maak melding van die “wondergeloof”. Judas het saam met die ander apostels ook hierdie geloof gehad. Hy het, toe Jesus die apos​tels uitgestuur het, ook saamgegaan en wondere gedoen. Toe hulle te​ruggekom het, het hy ook getuig: “Here, ook die duiwels was aan my onderworpe in u Naam” (Luk. 10:17). Maar sy wondergeloof het hom nie gered nie.

Die Here Jesus lig vir ons ook die sluier op oor die toekoms van sulke wondergelowiges. Hy sê in Matt. 7:22 dat op die oordeelsdag baie mense vir Hom sal sê: “Here, Here, het ons nie in u Naam baie kragte gedoen nie”? En dan sal Hy vir hulle sê: Gaan weg van My af, julle werkers van ongeregtigheid". Hiervan sê Paulus ook in 1 Kor. 13:2: “Al sou ek al die geloof hê, sodat ek berge kon versit en die liefde nie hê nie, dan sou ek niks wees nie”. 
(d) DIE SALIGMAKENDE GELOOF

Die evangeliese, regverdigmakende of saligmakende geloof word deur die Kategismus Sondag 7 as volg omskryf: “Dit is nie alleen ’n gewisse kennis waardeur ek alles vir waaragtig hou wat God in sy Woord aan ons geopenbaar het nie, maar ook ’n vaste vertroue wat die Heilige Gees deur die evangelie in my hart werk dat nie alleen aan ander nie, maar ook aan my vergewing van sondes, ewige geregtigheid en saligheid deur God geskenk is uit loutere genade, alleen terwille van die verdien​ste van Christus”.

Dit is nie alleen ’n gewisse kennis nie, maar seker wel ook sodanige ken​nis. Want vir ’n leer wat ’n mens nie ken nie, bestaan daar ook geen ge​loof nie. Die ware geloof kom met die ander soorte geloof hierin oor​een dat dit ’n “gewisse kennis” is. 

Maar die regverdigmakende geloof is meer as dit. Al sou ek al die kennis besit sodat ek al die geheimenisse weet, en ek sou die liefde nie hê nie, dan sou ek niks wees nie (1 Kor. 13:2
).

Die regverdigmakende geloof is juis van die ander soorte “geloof” hierin te onderskei dat dit ook ’n vaste vertroue is wat die Heilige Gees deur die evangelie in my hart werk dat ook aan my vergewing van sondes, ewige geregtigheid en saligheid uit loutere genade geskenk is terwille van Christus. Juis die vertroue op die genade van God in Christus onder​skei die ware geloof van die ander soorte. Daarom word dit ook die “regverdigmakende” geloof genoem omdat dit ’n vaste vertroue is op al die heilsbeloftes wat God in Christus aan ons gegee het. En daarom is dit ook vrugdraend en standhoudend.

Historiese geloof laat sidder. Tydgeloof beswyk en hou nie stand nie. Maar die regverdigmakende geloof dra vrugte, volgens die wasdom wat God gee, en dit hou stand.

DIE WERKMEESTER

Die Heilige Gees is, volgens die Kategismus, die Werkmeester van die ware geloof deur middel van die evangelie.
Die Heilige gees werk nie alleen die “ware” of regverdigmakende geloof nie, maar Hy is ook die werkende oorsaak van die historiese, die tyd– en die wondergeloof. Hy werk nie net in die kerk van Christus nie, maar ook in die wêreld.

Maar – en hierop val die nadruk – die Heilige Gees werk hierdie ander soorte van geloof deur ’n algemene goddelike werking en op algemene manier. Hy werk nie so dat Hy hulle wederbaar of regverdig maak nie, soos in die uitverkorenes. Sy algemene werking in hulle is nie tot salig​heid nie. Maar die ware geloof word in die uitverkorenes en tot stand gebring deur ’n besondere werking van die Heilige Gees op besondere manier. Die ware geloof ontstaan deur ’n genade werking van die Gees. Dit kom tot stand deur ’n besondere genadedaad van die Gees op ’n be​sondere manier in besondere persone.

Die Heilige Gees verrig hierdie besondere werking in die uitverkorenes deur die prediking van die evangelie. Die Gees van God kom met sy be​sondere genadewerking tot die uitverkorenes in die prediking van die Woord. Ons ontvang die Gees van God nie uit die werke van die wet nie, maar uit die prediking van die geloof (Gal. 3:2
).

Deur hierdie vaste vertroue is ek in God gerus en stel ek dit seker vas dat nie alleen aan ander mense nie, maar ook aan my vergewing van son​des, ewige geregtigheid en saligheid uit loutere genade deur God ge​skenk is terwille van die soenverdienste van Jesus Christus. Daarom word dit genoem die “regverdigmakende geloof”. Want hierdeur kom die gewete van ’n sondaarmens tot rus voor God. Die onrus wat die gewete voortdurend gekwel het, gaan weg. Die hart word gereinig van die slegte gewete en daar kom stilte, omdat daar vertrou word op die ver​soening van Jesus Christus.

DIE REGVERDIGMAKING

WAT REGVERDIGMAKING IS

Dit is die regterlike daad van God waarin Hy as Regter optree en ons op grond van die geregtigheid van Christus, wat deur die geloof ons eien​dom geword het, vryspreek van die skuld en straf van die sonde, en vir ons die ewige lewe gee.

Die woord “regverdigmaking” moet ons egter nie laat verstaan dat dit ’n daad is van God waardeur op grond van ons toestand of lewe of werke ons regverdig gemaak word nie, of dat ons onsself regverdig maak nie. Die Skrif leer ons die regverdigmaking ken as “regverdig verklaar”, d.w.s. dis ’n regterlike vonnis waarin nie ons toestand nie, maar ons status voor God verander word. In ons toestand bly ons wel nog vol sonde, maar ons staat word verander van veroordeeldes na vrygespreektes.

WANNEER IS ’N SONDAAR REGVERDIG?

Alleen wanneer hy in sy hele lewe ooreenkom met al die eise van Gods wet. Want God het die mens gemaak en Hy het ’n onvervreembare reg dat die mens aan sy eise moet voldoen. En hy kon ook daaraan voldoen, maar toe hy in sonde geval het, het hy voor God nie meer reg gestaan nie en kon aan sy heilige eise nie meer voldoen nie. Hy het Gods reg ge​skend en kan en wil dit nie volbring nie. Om sy eie ontwil en om sy eie eer het God toe sy Seun gestuur om in alle opsigte aan Gods reg te vol​doen, wat Hy ook gedoen het.

Nou moet die geregtigheid van Christus ons persoonlike eiendom word. Solank as dit nie gebeur nie, kan ons nie op grond daarvan regverdig verklaar word nie. Dit word eers ons eie deurdat Hy dit skenk en ons dit aanneem. Die skenking geskied deur God en word aan ons deur die evangelie verkondig. Die aanneming geskied deur die geloof. Dié wat die evangelie waarlik glo, sal die uitnodiging aanneem en kom. Daarom word die geloof ook soms “die hand” van die geloof genoem waarmee ons die geregtigheid van Christus aanneem.

Wat is nou die geregtigheid van Christus wat vir ons geskenk word? Dit is beide sy lydelike en dadelike gehoorsaamheid. In die lydelike gehoor​saamheid het ons ’n volkome betaling van al ons skuld tot die laaste sent toe. Op grond hiervan ontvang ons dan in die regverdigmaking ’n vol​kome vryspraak van al ons skuld en straf.

In die dadelike gehoorsaamheid geniet ons sy volkome voldoening aan die eise wat die werkverbond gestel het. Op grond hiervan ontvang ons in die regverdigmaking die reg op die ewige lewe.

Dit is dus duidelik dat die regverdigmaking as sodanig nie ’n daad is van genade nie maar van reg – ’n daad waarin God as regter optree en na sy heilige reg oordeel. Maar ons word die geregtigheid van Christus deel​agtig enkel deur genade. God gee dit vir ons verniet.

Die regverdigmaking staan in die nouste verband met die werkverbond. Die regterlike uitspraak van God is dat ons in Christus aan die eis van die werkverbond voldoen het.

REGVERDIGMAKING EN HEILIGMAKING

Om die onderskeid tussen regverdigmaking en heiligmaking goed in te sien, moet ons op die volgende verskilpunte let:

1. Wat die Outeur betref. Die regverdigmaking is ’n daad van die Va​der en die heiligmaking is die werk van die Heilige Gees.

2. Karakter. Die regverdigmaking is ’n juridiese daad wat buitekant ons om in die hemel plaasvind. Dit betref ons staat deur ons van die staat van skuld te laat oorgaan na ’n staat van geregtigheid. Dit be​tref nie ons toestand nie, omdat dit geen verandering in ons ge​steldheid bring nie.

Die heiligmaking daarenteen is ’n etiese daad wat in ons uitgewerk word. Dit betref nie ons staat nie. Dit bring verandering in ons on​derworpe toestand deur die ou mens te laat afsterf en die nuwe in ons te laat opstaan.

3. Die Vrug. Die vrug van die regverdigmaking is vryheid, vrede, vreugde en geloofsversekerheid. Dit neem die skuld van die sonde weg. Die heiligmaking neem die smet van die sonde weg en laat ons in goeie werke toeneem.

4. Die Tyd. Die regverdigmaking geskied net eenmaal, en daardie een​keer volkome. Die heiligmaking geskied gedurende die hele lewe van die wedergeborene tot sy dood toe, en is in hierdie lewe onvol​kome.

DIE HEILIGMAKING
Die heiligmaking is die laaste trap van die via salutis (weg tot saligheid). Dit is die voortsetting van die nuwe lewe van die gelowige na Gods beeld tot hulle dood toe. Dit is die voortsetting van wat begin is in die wederge​boorte en in die bekering, dit wil sê dis ’n voortgaande vernuwing van die hele mens, innerlik en uiterlik, in hart en wandel. Dit is die werk van die Heilige Gees en deur sy krag ook ons werk, waarin ons bekwaam gemaak word deur die drieërlei weldaad:

(a) deur die wedergeboorte; want dit maak ons tot nuwe skepsels;

(b) deur die inlywing in Christus; want daardeur ontvang ons soos ranke uit die wingerdstok, die krag om te lewe, te groei en vrugte te dra; en

(c) deur die inwoning van die Heilige Gees; “want die Gees getuig met ons gees dat ons kinders van God is”.

Die heiligmaking openbaar hom na twee kante toe. Eers deur te vlug van die sonde (Ef. 4:22
), en aan die ander kant deur goeie werke te doen (Ef. 4:23, 24
).

Ten onregte het die begrip goeie werke in onguns geraak deur die feit dat die Roomse kerk daar saligmakende krag aan geheg het. Maar die Skrif spreek daar tog dikwels van as werke wat in God se oog reg is, so​dat dit Hom behaag en Hy daardeur verheerlik word. Die gelowige is dus verplig tot goeie werke, d.w.s. sulke werke wat uit ’n ware geloof, na Gods wet, tot sy eer geskied, en nie sulke werke wat op mense–goed​dunke of –instellings gegrond is nie. Met ander woorde, die doel van die goeie werke is Gods eer, en die maatstaf van die goeie werke is Gods wet.

By die ware gelowiges is daar altyd vooruitgang. Hulle sal die sonde al​tyd meer afsterf en die nuwe mens sal altyd duideliker te voorskyn tree. Dit wil nie sê dat ons onsself sal beskou dat ons heiliger geword het nie, maar ons sal al meer ons eie verdorwenheid leer ken en die sonde leer haat. Dit is dus ten onregte as ons dink dat ons geestelik agteruitgaan – juis omdat ons onsself altyd meer mishaag oor ons sondes – dit bewys eerder die teendeel.

Dit is wel moontlik dat ons in die genade kan agteruitgaan – maar ons sal nooit verval nie. Want die Skrif leer die volharding van die heiliges met baie sterk bewoording (Joh. 10:28
; 11:25, 26
; Rom. 8:30
).

In hierdie lewe kan egter geen volmaaktheid bereik word nie. Die vol​tooiing van die heiligmaking vind plaas in die verheerliking, d.w.s. wan​ner die liggaam verheerlik opgewek word en met die verheerlikte siel verenig sal word om dan, verlos van alle mag van die sonde en die dood, vir ewig volmaak op die nuwe aarde te wees.

Ds. Hentie Krüger




�	Julle is inderdaad uit genade gered, deur geloof. Hierdie redding kom nie uit julleself nie; dit is ’n gawe van God. (Ef. 2:8)


�	“Baie is immers geroep, maar min is uitverkies” (Matt.22:14).


�	Dié wat Hy daartoe bestem het, het Hy ook geroep. En dié wat Hy geroep het, het Hy ook vrygespreek. En dié wat Hy vrygespreek het, het Hy ook verheerlik. (Rom. 8:30)


�	Toe die maaltyd gereed was, stuur hy sy slaaf om vir die genooides te sê: ‘Kom, die maaltyd staan klaar’ (Luk. 14:17).


�	Kom na My toe dat julle gered kan word, almal op die aarde, want Ek is God, daar is geen ander nie. (Jes. 45:22)


�	Jesus sê toe: “Kyk, Ek kom gou! Geseënd is elkeen wat die woorde van hierdie profetiese boek ter harte neem” (Op. 22:7).


�	“Die slaaf kom toe terug en vertel dit alles aan sy eienaar. Toe word die man kwaad en sê vir sy slaaf: ‘Gaan uit na die strate en gangetjies van die stad en bring die armes en kreupeles en blindes en verlamdes hierheen.’ (Luk. 14:21)


�	Hy het vir hulle gesê: “Gaan uit, die hele wêreld in, en verkondig die evangelie aan die hele mensdom. Wie tot geloof gekom het en gedoop is, sal gered word; wie nie glo nie, sal veroordeel word. (Mark. 16:15,16)


�	Hulle antwoord hom: “Glo in die Here Jesus, en jy sal gered word, jy en jou huisgesin” (Hand. 16:31).


�	Kom na My toe dat julle gered kan word, almal op die aarde, want Ek is God, daar is geen ander nie. (Jes. 45:22)


�	Een van dié wat geluister het, was ’n vrou met die naam Lidia, wat die Joodse geloof aangeneem het. Sy het handel gedrywe met pers wolmateriaal en was van Tiatira afkomstig. Die Here het haar vir Paulus se woorde ontvanklik gemaak. (Hand. 16:14)


�	“Sê vir hulle: So seker as Ek leef, sê die Here my God, Ek wil nie hê die sondaar moet deur sy sonde sterf nie, Ek wil hê hy moet van sy optrede afsien en lewe. Bekeer julle, bekeer julle van julle bose optrede! Waarom wil julle sterf, Israel? (Eseg. 33:11)





�	Hy het gesê: “Die tyd het aangebreek, en die koninkryk van God het naby gekom. Bekeer julle en glo die evangelie” (Mark. 1:15).


� “God het die tye van onkunde oorgesien, maar nou roep Hy al die mense oral op om hulle te bekeer …” (Hand. 17:30).


� Die dinge waarmee die sondige natuur van die mens hom besig hou, is immers vyandskap teen God. Die sondige natuur onderwerp hom nie aan die wet van God nie, dit kan trouens ook nie. (Rom. 8:7)


� Dié wat slaap is van die nag; en die wat hulle dronk drink, is van die nag. (1 Tess. 5:7)


� “Koning Agrippa, glo u die profete? Ek weet u glo” (Hand. 26:27).


� Glo jy dat daar net een God is? Dit is reg. Die bose geeste glo dit ook—en hulle sidder van angs. (Jak. 2:19)


� Al het ek die gawe van profesie en ken ek al die geheimenisse en besit ek al die kennis en al het ek al die geloof om berge te versit, maar ek het geen liefde nie, dan is ek niks. (1 Kor 13:2)


� Net een ding wil ek van julle weet: Het julle die Heilige Gees ontvang deur die wet van Moses te onderhou of deur die evangelie te glo? (Gal. 3:2)


� Hou dan op om te lewe soos julle vroeër gelewe het; breek met die ou, sondige mens in julle wat deur sondige begeertes verteer word. (Ef. 4:22)


� Julle gees en gedagtes moet nuut word; lewe as nuwe mense wat as die beeld van God geskep is: lewe volkome volgens die wil van God en wees heilig. (Ef. 4:23, 24)


� Ek gee hulle die ewige lewe, en hulle sal in alle ewigheid nooit verlore gaan nie. Niemand sal hulle uit my hand ruk nie. (Joh. 10:28).


� Toe sê Jesus vir haar: “Ek is die opstanding en die lewe. Wie in My glo, sal lewe, al sterwe hy ook; en elkeen wat lewe en in My glo, sal in alle ewigheid nooit sterwe nie. Glo jy dit?” (Joh. 11:25, 26)


� Dié wat Hy daartoe bestem het, het Hy ook geroep. En dié wat Hy geroep het, het Hy ook vrygespreek. En dié wat Hy vrygespreek het, het Hy ook verheerlik. (Rom. 8:30)





